
1.
Опис на состојбите во областа и дефинирање на проблемот

1.1
Опис на состојбите 
Со Законот за јавните набавки се уредуваат начинот и постапките за вршење јави набавки, надлежностите на Бирото за јавни набавки и на Државната комисија за жалби по јавни набавки, правната заштита во постапките за јавни набавки и за концесии и јавно приватни партнерства. Покрај законот, правната рамка која го уредува системот на јавните набавки содржи повеќе подзаконски акти кои ги носи Владата на Република Македонија и министерот за финансии.

Институционалната рамка се состои од институции кои имаат централна функција во уредување на системот на јавните набавки, институции кои имаат контролна функција, институции чии надлежности влегуваат во доменот на функционирањето на системот на јавните набавки, како и сите договорни органи и економски оператори кои учествуваат во постапките за јавни набавки. Бирото за јавни набавки е централна институција задолжена за следење на функционирањето на системот на јавни набавки. Покрај тоа, Бирото управува со Електронскиот систем за јавн и набавки, спроведува задолжителна сертификација на службениците за јавни набавки и ги координира меѓународните актвности поврзани со јавните набавки. Во делот на нормативната дејност, Бирото тесно соработува со Министерството за финансии, во чиј состав е од организациски аспект. Државната комисија за жалби по јавни набавки е централната институција за контрола во постапките за јавни набавки преку системот на правна заштита. Тука свои надлежности има и Државниот завод за ревизија, Државната комисија за спречување на корупцијата, Комисијата за заштита на конкуренцијата и сл.
Станува збор за сложен систем кој вклучува многу засегнати страни, како од јавниот, така и од приватниот сектор, кој содржи бројни постапки низ кој се трошат многу јавни средства. Од тие причини, системот на јавните набавки се базира на начелата на јавности и транспарентност, еднаков третман на економските оператори и рационално користење на јавните средства, со што ќе се добие најдобра вредност за потрошените пари.

1.2
Причини за проблемите кои се предмет на разгледување 
Постојниот Закон за јавните набавки беше донесен во 2007 година, а започна да се применува од 1 јануари 2008 година. Истиот се базираше на Директивите за јавни набавки на Европската унија од 2004 година кои беа актуелни во тој период и беше со висок степен на усогласеност. Во меѓувреме, беа донесени бројни измени и дополнувања на законот кои, според оценката на Европската комисија, истиот го оддалечија од европското законодавство во оваа област. Исто така, во 2014 година се донесоа нови Директиви за јавни набавки во класичниот јавен сектор 2014/24/ЕУ и во секторските дејности 2014/25/ЕУ.
Поаѓајќи од обврските на Република Македонија содржани во Спогодбата за стабилизација и асоцијација, се јави потребата од усогласување на прописите за јавни набавки со актуелните европски директиви во оваа област. Со новиот Закон за јавните набавки ќе се отстранат и одредени слабости кои беа забележани во досегашната примена и ќе се зголеми транспарентноста.
2. 
Цели на предлог регулативата

Основни цели на законот се усогласување со Директивата за јавни набавки во класичниот јавен сектор 2014/24/ЕУ, Директивата за јавни набавки во секторските опфатени дејности 2014/25/ЕУ, доусогласување со Директивата за правни лекови во постапките за јавни набавки 2007/66/ЕК, воведување нова форма на претходна контрола според искуствата во одредени европски земји, поедноставување на постапките, зголемување на транспарентноста и отстранување одредени слабости во досегашната примена.
3.
Можни решенија (опции)

3.1
Опис на решението „не прави ништо“  
Опцијата „не прави ништо” се користи како параметар за споредба на трошоците и користите од останатите опции (baseline). Ова решение значи да не се донесе предложениот закон. Ова не е прифатлива опција, бидејќи со нејзино одбирање нема да се постигне горенаведената цел.
3.2 Опис на можните решенија (опции) за решавање на проблемот
Со предлог – законот се врши усогласување на националното законодавство од областа на јавните набавки со европските директиви за јавни набавки. Покрај тоа ќе се воведат нови инструменти и алатки со кои се зголеми ефикасноста и транспарентноста во постапките за јавни набавки. Исто така, ќе се отстранат одредени слабости кои во повеќе наврати беа нотирани во годишните извештаи на Бирото за јавни набавки, извештаите за напредокот на земјата на Европската комисија, деталните анализи на СИГМА, забелешките од Конечниот извештај за извршена ревизија на успешност од страна на Државниот завод за ревизија и извештаите на невладините организации вклучени во следење на системот на јавните набавки. Законот ќе резултира со модернизација на целиот систем на јавни набавки и воведување нови механизми на контрола кои се препознатливи во европската пракса. 
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија  - ИМА
Зголемувањето на транспарентноста и ефикасноста на системот на јавните набавки, од една страна, како и воведувањето соодветни механизми на претходна контрола, од друга страна, ќе резултира со поголема рационалност во трошењето на јавни средства, односно добивање најдобра вредност за потрошените јавни средства.

4.2         Фискални влијанија – ИМА
Постигањето најдобра вредност за потрошените јавни средства треба да резултира со поголема ефикасност на буџетските расходи кои се трошат на јавни набавки.

4.3
Социјални влијанија – ИМА
Ќе се воведат одредби со кои експлицитно ќе се бара од понудувачите доследно и целосно почитување на работничките права согласно со позитивните законски прописи и меѓународните договори и конвенции за заштита на трудот како задолжителни услови за учество во постапките за јавни набавки. Исто така, ќе се разгледа можноста за воведување резервирани договори согласно со прописите од областа на социјалното претприемништво. Тоа може да има позитивно социјално влијание врз најранливите социјални групи.


4.4
Влијанија врз животната средина – ИМА

Ќе се предвидат соодветни одредби  кои ќе овозможат воведување одредени еколошки критериуми во постапките за јавни набавки, а согласно со прописите за заштита на животната средина. Ваквите одредби ќе бидат во согласност со соодветните одредби од директивите и европските трендови за поттикнување на „зелени набавки“.

 

4.5
Административни влијанија и трошоци 
а) трошоци за спроведување – ИМА
Трошоците за спроведување ќе настанат во делот на надградба на Електронскиот систем за јавни набавки и воведувањето претходна контрола во Бирото за јавни набавки. Од друга страна, се очекува поедноставување на постапките, што ќе резултира со намалување на административното оптоварување на договорните органи во примена на законот.
 

б) трошоци за почитување на регулативата – НЕМА
5.
Консултации

5.1 Засегнати страни и начин на вклучување

Државна комисија за жалби по јавни набавки, Државен завод за ревизија, Државна комисија за спречување на корупцијата, Комисија за заштита на конкуренцијата, Министерство за економија, Министерство за животна средина, Министерство за труд и социјална политика, Министерство за правда, Секретаријат за законодавство, Секретаријат за европски прашања, стопанските комори, невладините организации кои работат во областа на јавни набавки преку доставување на барања на мислења и/или преку ЕНЕР.
5.2
Преглед на добиените и вградените мислења 

5.3
Мислењата кои не биле земени предвид и зошто

6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)

Решение „не прави ништо“
Позитивни влијанија – сите чинители во системот на јавните набавки веќе добро ги познаваат одредбите од постојниот закон и постои одредена пракса на примена и знаење кај лицата што работат во оваа област.

Негативни влијанија – Бројните измени и дополнувања на постојниот закон доведуваат до бројни нејаности и проблеми во практичната примена на законот. Исто така, решението „не прави ништо“ го оневозможува постигањето на зацртаните цели на законот, кои се образложени погоре, не обезбедува најдобра вредност за потрошените јавни средства, ги оневозможува договорните органи ефикасно да ги вршат јавните набавки, со што се доведува во прашање вршењето на нивните основни надлежности и слично. Постојното законско решение не е усогласено со директивите за јавни набавки.


Решение да се усвои нов закон

Негативни влијанија – нема.

Усвојувањето нов Закон за јавните набавки усогласен со директивите за јавни набавки е во соглансост со обврските што ги има Република Македонија од Спогодбата за стабилизација и асоцијација, а со самото тоа и во насока на забрзување на европските интеграции на земјата. Покрај тоа, со новиот закон се очекува постигање на зацртаните цели образложени погоре. Ќе се обезбеди поголема транспарентност и најдобра вредност за потрошените јавни средства. Законот ќе предвиди ефикасен систем на претходна контрола заснован на препознатливи искуства во некои европски земји.
6.2
Ризици во спроведувањето и примената на секое од можните решенија (опции)

Постои ризик од задоцнета имплементација на новите решенија во Електронскиот систем за јавни набавки, различен пристап во примена на новите решенија додека не се создаде потребната пракса и недоволно познавање на законот во почетниот период.
6.3 Препорачано решение со образложение

 Се препорачува донесување на Предлог Законот за јавните набавки.
7.
Спроведување на препорачаното решение
7.1
Потреба од менување на закони и подзаконска регулатива во областа или други сродни области

Ќе има потреба од менување на подзаконските акти донесени врз основа на законот, како и донесување на нов Закон за јавни набавки од областа на одбраната и безбедноста.
7.2
Потребни подзаконски акти и рок за нивно донесување

Ќе треба да се донесат подзаконски акти во рок од три месеци од влегувањето во сила на законот.
7.3
Органи на државната управа, државни органи и други органи надлежни за спроведување

Бирото за јавни набавки ќе има надлежност да ја следи примената на законот и функционирањето на системот за јавни набавки.
7.4 Активности за обезбедување на ефикасно спроведување на предлогот на закон
Преку соодветно информирање на засегнатите страни, со објавувањето на законот, едукација и сетртификација на службениците за јавни набавки, подготовка на прирачници, брошури и водичи кои ќе помогнат во унифицирање на примената на законот. 
8.
Следење и евалуација

8.1 Начин на следење на спроведувањето

Бирото за јавни набавки ќе биде одговорно за следење на имплементацијата за законските решенија, преку анализа на податоците од Електронскиот систем за јавни набавки, анализа на добиените известувања од договорните органи и економските оператори, како и од надлежните органи.
8.2
Евалуација на ефектите од предлогот на закон и рокови 

По истекот на соодветен период од најмалку 12 (дванаесет) месеци од денот на неговата примена би можело да се даде соодветна евалуација на ефектите од примената на овој закон, кои би биле релевантен показател на ефектот на примена на одредбите од предлог на законот.
Изјава од Државен секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот
  Државен секретар                                                              
   Елена Трпковска                                                                                 Датум:05.02.2018 година
